
				આ પાનું પ્રમાણિત થઈ ગયું છે.
૯૩ 
સાહિત્ય.



“( રામ સજલ નેત્રે ) સાંભરે છે—અહા—સાંભરે છે મને સૌ


( અનુષ્ટુભ )


નવા પરણી આવીને પિતુશ્રી શિર ગાજતાં; 

આપણા દિન માજીની છાયામાં સુખમાં જતા.





     
( હરિણી ) 


નવી કળી સમી રૂડી ઊંડેરી દાઢવડે અને, 

ફૂલ શી ખીલતી દંતૂડીએ મનહર આનને 

સહજ સલૂણાં અંગે જ્યોત્સ્ના સમાન સુધામયે,

મુદિત કરતી માજીશ્રીને વધુ વધુ વિસ્મયે ! 





     
( સીતા ) આર્યપુત્રને યાદ છે કે આ સ્થળ ? 

( રામ ) અરે


( માલિની ) 


શ્રમ થકી કરમાયાં નાળ શાં સાવ વ્હીલાં, 

મુજ ઉર અરપી તું ધ્રૂજતાં અંગ ઢીલાં; 

બહુ બહુ પરિરંભે ગાઢ ચંપાઇ છાંયે,

અહિં ગઈ હતી જંપી વ્હાલી, તે તે ભૂલાયે ? 





     
( લક્ષ્મણ ) જુઓ આ વિંધ્યાટવીમાં પેસતાં વિરાધ ગળી જવા તત્પર થયો હતો તે. 

( સીતા ) એનું નથી કામ. દક્ષિણના વનમાં પ્રવેશ કરતાં આર્યપુત્રે એક તાડપત્ર લેઈ મારે માથે છત્રછાયા કરી હતી તેનું પેલું ચિત્ર જણાય છે, તેજ હું તો મારે જોઇશ. 

( રામ ) અહો પ્રિયે !


( વસંતતિલકા ) 


જે ઝાડ પ્હાડથી અહિં ઝરણાં ઝરે છે,

જ્યાં વાનપ્રસ્થ તપ વૃક્ષ તળે કરે છે; 

મૂઠી વરીથી અહિં તુષ્ટ ગૃહસ્થ રે' છે, 

વ્હાલી સદા અતિથિ જેહ તણે ઉરે છે.

